
Con esta segunda edición do Boletín Bibliográfico da revista La Tribuna continuamos 
o traballo comezado no anterior número da revista para recoller as novas referencias 
publicadas dende entón no que respecta ao estudo da obra de Emilia Pardo Bazán. 

Se no anterior boletín a listaxe bibliográfica daba conta das referencias aparecidas 
na literatura científica en 2016 e parte do 2017, nesta edición recollemos as referencias 
do 2017 que quedaban pendentes, así como todo o material aparecido ata a data de 
elaboración deste traballo, novembro de 2019. Seguindo a mesma estrutura, separamos da 
listaxe principal as referencias bibliográficas referidas ás teses doutorais, que se inclúen ao 
final do documento.

Para a confección do boletín seguimos empregando as mesmas fontes de consulta: os 
catálogos das tres universidades galegas, o catálogo colectivo REBIUN das universidades 
españolas e o catálogo da Biblioteca Nacional de España (BNE). A maiores, este ano 
queremos salientar o proxecto datos.bne, plataforma da propia BNE, que ofrece unha 
nova experiencia de navegación polos datos do catálogo da biblioteca. Unha das grandes 
categorías que presenta son as Personas: trátase dunha páxina de autor que recompila nun 
único sitio as obras nas que o autor é autor principal (móstranse preferentemente aquelas 
das que existen máis edicións e teñen dixitalizacións), obras sobre o autor e obras nas 
que o autor non figura como autor principal, pero realiza algunha outra función (coautor, 
tradutor, prologuista…). Así, podemos comprobar que esta pode ser unha boa fonte de 
consulta para o estudo da obra dun determinado autor ou autora, como pode ser neste caso 
Emilia Pardo Bazán, que actualmente figura como autora de 100 obras, é tema de estudo 
en 39 obras e participa noutras 49. A súa páxina de autor neste proxecto incluímola na 
presente bibliografía.

En canto ás bases de datos revisamos os repertorios do CSIC e Dialnet, que recompilan 
toda a información científica española. As bases de datos estranxeiras que empregamos 
son Linguistics Abstracts Online, Linguistics and Language Behavior Abstracts (LLBA) e 
LION (Literature Online). Para as teses doutorais consultamos as seguintes bases de datos: 
Teseo, ProQuest Dissertations & Theses, NDLTD (Networked Digital Library of Theses and 
Dissertations) e OATD (Open Access Theses and Dissertations). Por último, fixemos buscas 
en Google Scholar.

